
Украина белән бәйле мәгълүм вакыйгалар башланганнан бирле халык, бәяләр тагын да артыр дип куркып, кибеттән, базардан товар ташый: азык-төлек, кием-салым, көндәлек кирәк-ярак, көнкүреш техникасы, химиясе, косметика... Билгеле инде, күбесенчә ашамлык алалар. Пандемия вакытында да шулай булган иде. Җитештеүчеләр халык кырылып алган кайбер товарларны капларга, тартмаларга, пакетларга тутырып өлгерә алмый башлаганнар. Киштәләре бөтенләй бушап калмасын, алыпсатарлар күпләп алып, арттырып сатмасын өчен, кайбер сәүдә үзәкләренә хәтта он, шикәр комы, сыек май, карабодайны сатуга чикләүләр кертергә рөхсәт ителде.
Президент Рөстәм Миңнеханов иң кирәкле азык-төлек белән республиканың үзен тулысынча тәэмин итүе турында әйтте. Аның кушуы буенча ике комиссия булдырылды, берсе – эре сәүдә үзәкләрендәге, кибетләрдәге азык-төлек бәяләрен, икенчесе бүтән төр товарларныкын атна саен күзәтеп-анализлап барачак. Президент сәүдә нокталарын халык аеруча күпләп ала торган он һәм шикәр комы белән җитәрлек күләмдә тәэмин итәргә кирәклеген, шулай ук республикада 19 мартта авыл хуҗалыгы ярминкәләре башланып, халыкның җирле җитештерүчеләр азык-төлеген алу мөмкинлеге туачагын искәртте. Көнкүреш химиясе һәм дарулар белән дә проблемалар булмас дип көтелә.
Соңгы вакытта илдә автомобиль бәяләре 20-30 процентка артты, якын арада тагын 25 процентка артыр дип фаразлана. Шул ук вакытта машина сатып алучылар да кисәк арткан. Кешеләр шул рәвешле булган акчаларын инфляциядән саклап калырга тырышалар.
Сүз уңаеннан. Русиялеләргә кредит каникулы рөхсәт ителде. Бу елның 1 мартына кадәр урта һәм кече бизнес өчен кредит, шулай ук ипотекага торак алган кешеләргә 30 сентябрьгә кадәр кредит түләми торырга була.

